EH Bildu talde parlamentarioari atxikitako foru parlamentari Adolfo Araiz Flamarique jaunak idatziz erantzuteko galdera egin du Kasedako Udalaren ez-betetze bati buruz (11-23/PEI-00127). Hona Nafarroako Gobernuko Lurralde Kohesiorako kontseilariak ematen duen informazioa: 
 
2023ko urriaren 10ean EH Bildu talde parlamentarioaren idazki bat jaso zen. Horren bidez, Departamentu honi eskatzen zaio galdera batzuk idatziz erantzun ditzala Lurralde Antolamenduko Zuzendaritza Nagusiak hirigintzako legezkotasuna berrezartzeko tramitatutako espedienteari buruz, Kasedako Udalak Kasedako El Panaz inguruko 9 industrialdeko 1. partzelan egikaritutako jarduketak direla-eta.  
 
1. Kasedako Udalak bete al du Lurralde Antolamenduko zuzendari nagusiaren ekainaren 27ko 85E/2022 Ebazpenaren bidez emandako eraispen agindua?  
 
Lurralde Antolamenduko Zuzendaritza Nagusiak ez du jakin eraikitako nabea eraitsi denik. Partzelan egin zen azken ikuskapena 2023ko maiatzaren 28koa da, eta egiaztatu zen aipatutako eraikuntzak hor jarraitzen duela.  
 
2. Kasedako Udalari beste hertsapen isunik jarri al zaio aldatutako errealitate fisikoa lehengoratzeko agindua ez betetzeagatik? Hala baldin bada, zenbat eta zer zenbatekoak izan dira? 
 
Orain arte, bi hertsapen isun jarri zaizkio, honako ebazpen hauen bitartez:  
 
· Urtarrilaren 16ko 5E/2023 Ebazpena, Lurralde Antolamenduko zuzendari nagusiarena, zeinaren bidez lehendabiziko hertsapen isuna –600 eurokoa– ezarri baitzaio Kasedako Udalari.  
· Maiatzaren 30eko 101E/2023 Ebazpena, Lurralde Antolamenduko zuzendari nagusiarena, zeinaren bidez bigarren hertsapen isuna –1.091 eurokoa– ezarri baitzaio Kasedako Udalari.  
 
3. Kasedako Udalak legez kanpo eraikitako artegia eraisteko agindua aldiro urratu duela ikusita, departamentu eskudunak ba al du asmorik jarduketa subsidiariorik egiteko,  Lurraldearen Antolamenduko zuzendari nagusiaren ekainaren 27ko 85E/2022 Ebazpenean ezarritakoa bete dadin? 
 
2023ko uztailaren 5eko sarrera-erregistroarekin, Kasedako Udalak Departamentu honi eskatu zion hertsapen isun gehiagorik ez jartzeko. Horretarako, argudiatu zuen 2023ko ekainean Ondare Historikoaren Zerbitzuko Erregistro, Ondasun Higigarri eta Arkeologia Atalari eskatu ziola ukitutako partzelan esku hartze arkeologiko bat egiteko baimena, dagokion aztarnategi arkeologikoaren egungo egoera ezagutzeko eta lurpean gorde daitezkeen balizko hondakinak zehazteko.  
 
Gaur egun, Kasedako Udalak egindako eskaera ikusita, eta aztarnategiaren balizko zundaketa baten aurrean, hirigintzako legezkotasuna berrezartzeko espedientea eta, beraz, eraisteko agindua ere bai aldi baterako geldituta daude, Ondare Historikoaren Zerbitzuak eman dezakeen baimenaren zain, hala badagokio, baita planteatu den esku hartze arkeologikoaren emaitzaren zain ere.  
 
Ondare Historikoaren Zerbitzuari telefonoz galdetu zaio Kasedako Udalak aurkeztutako baimen eskaeraren egoerari buruz, eta oraindik ebatzi gabe dagoela jakinarazi dute.  
 
Hori guztia jakinarazten dizut, Nafarroako Parlamentuko Erregelamenduaren 215. artikulua betez. 

